PREEKSKETS: 29 JULIE 2018
Skriflesing:  Hand 4:1 – 31     			Teks:  Hand 4:12
Sing: Lied 190:1,3; Ps 33:7 Cloete; Ps 33:1,5 Cloete; Ps 32:2,4 Cloete; Ps 97:1,5 Cloete. 
Tema: Neem vreugdevol deel aan die werk van Christus sodat u tot seën vir almal is.
Is u deel van God se werk op aarde? Is u deel van sy verlossingsplan vir die hele wêreld en sien en deel u in sy dade of is u slegs iemand wat verlos is en eendag hemel toe wil gaan? Dikwels maak ons onsself los van God en sien Hom as die goeie voorsiener wat alles moet gee om ons gelukkig te hou. Dit is hoe baie mense geloof bemark: glo in God en jy word met alles versorg wat jou hart begeer. Ons beeld van God bepaal hoe ons Hom dien. Hoe sou Petrus en Johannes Hom gesien het? Hulle het Jesus Christus vir drie jaar gevolg en alles gehoor en gesien wat Hy gedoen het. Hoe het hulle Hom verkondig aan die mense? 
Die apostels verkondig Hom as die Almagtige God wat alles regeer en selfs mense se sondes gebruik om sy raadsplan te vervul. Hy is die Almagtige wat sy raadsplan deurvoer. Hulle is deel van sy regering en sy werk op aarde. As jy na hulle luister, val alle klem op Jesus Christus as Dienaar van God wat sy werk voortsit en hulle is deel daarvan. Hulle skroom nie om die Joodse Raad wat God sien as slegs die beloner van hulle goeie dade, tot bekering te roep oor hulle sonde nie. Daarom bid hulle ook net om met vrymoedigheid die evangelie te verkondig. 
Ons moet Hom sien as Koning wat alles regeer en deel wees van sy werk op aarde sodat ons saam met Hom sy koninkryk bou. Wie ootmoedig dankbaar sy werk doen, leef in vreugde en getuig vrymoedig van die Dienaar van die Here. Elkeen wat Hy in sy genade verlos, maak Hy deel van sy koninkryk om saam met Hom te werk. In ons voorgelese gedeelte sien ons hoe Jesus Christus sy verlossingswerk vanuit die hemel voortsit. Ons sien sy liefde en barmhartigheid teenoor alle mense, en ons sien hoedat sy mense met vreugde ly. Hy genees ’n verlamde man om sy lof te verkondig en die geleentheid te skep dat sy verlossingswerk die lede van die Joodse Raad tot bekering kan roep. Hy wil hulle oortuig dat Hy die vervulling van God se raadsplan is. 
Diegene wat nie God se dade raaksien en Hom as Koning aanbid nie, vervolg altyd diegene wat dit wel raaksien en verkondig. Petrus en Johannes verkondig aan die skare in die pilaargang van Salomo die heerlike evangelie van bevryding. Hulle plaas alle klem op die werk wat Christus doen en hoe Hy volkome verlos. Die man ontvang baie meer as gesondheid, hy word deel van Christus se werk op aarde as hy sy lof verkondig. Dit is die werk van Jesus van Nasaret, die dienaar van die Here. Jesus roep al die Jode tot geloof en bekering in Hom. Hulle moet erken dit is dieselfde God wat in die Ou Testament regeer het en wat sy Dienaar gestuur het. Hy sit sy prediking en genesing voort op aarde en sy dissipels het die voorreg om deel daarvan te wees. 
Dit is nie maklik om jou eie idees te verander en tot bekering te kom nie. Die tempelwag en die fariseërs storm op Petrus en Johannes af waar hulle die opstanding van Christus verkondig wat  dit vir almal ’n werklikheid maak. Dit beteken dat almal verantwoording moet doen oor hulle dade op aarde. Daar is ’n lewe na hierdie lewe saam met of sonder God. Die wat die Ou Testament ken, neem Petrus en Johannes gevange en diegene wat die wet nie ken nie, kom tot geloof. Elke dag groei die getal soos wat Hy gelowiges deel van sy werk maak. 
Die volgende dag word hulle tot verantwoording geroep voor die Joodse Raad. Christus verkondig deur die werk van die Heilige Gees in Petrus sy verlossingswerk as Dienaar van God. Sy hoorders het deel gehad aan die veroordeling en kruisiging van Jesus. Volgens hulle beeld van God, het hulle Hom beskerm teen ’n Godslasteraar en is die moord nie van belang nie. Hulle het Hom gekruisig, maar God, die Koning het Hom lewend gemaak. Hy leef dus en verkondig die evangelie as skerp tweesnydende swaard. Hulle word gekonfronteer met hulle sonde en ongehoorsaamheid dat hulle die enigste Een wat verlossing kan gee, dood gemaak het. Slegs in die naam van Christus, is daar blydskap en vreugde van verlossing. Wie in Hom glo, word deel van sy werk op aarde en ly self. Wie nie glo nie, word ewig deur God gestraf omdat hulle sy liefde verwerp. Hy as Koning regeer en eis verantwoording van almal.
Dit is die derde preek van Petrus wat opgeteken is na die uitstorting van die Heilige Gees. In al drie preke val die klem op God, die Koning wat die geskiedenis hanteer, wat gebeure op die aarde stuur en rig sodat die Ou Testament (o.a. sy beloftes) vervul word. Selfs die sonde van die mens gebruik Hy in sy diens. Tipies van die valse leer wil die owerstes met geweld die evangelie smoor. Hulle vang Petrus en Johannes uit jaloesie en vrees vir ’n opstand wanneer hulle verkondig dat Jesus die Verlosser is. Hulle was bang dat die verkondiging van die Woord hulle gerieflike lewens sou ontwrig. Die Sadduseërs was die meerderheid in die Raad en het goeie verhoudinge met die Romeinse owerheid gehandhaaf. Hulle was verantwoordelikheid vir wet en orde en die onderdanigheid van die Joodse volk. ’n Messias kon ’n opstand gebring het.
Volgens wet kom die apostels eers die volgende môre voor die volle Raad. Die Heilige Gees vervul Petrus en hy verkondig Jesus Christus met vrymoedigheid. Die preek is ’n meesterstuk. Hy spreek die leiers met respek aan, maak gebruik van hulle kennis van die Ou Testament en toon dat Jesus die steen is wat deur hulle verwerp is, maar deur God as hoeksteen gekies is. God, die Koning regeer. Hulle het Jesus gekruisig, maar God het Hom uit die dood opgewek. Slegs in die naam van Jesus Christus is daar verlossing. Die raadslede word gedwing om die konklusie te trek dat Jesus wel die Christus is. Alle feite bevestig dit. Hulle erken die apostels as volgelinge van Jesus, hulle praat met groot vrymoedigheid alhoewel hulle geen opleiding gehad het nie, en hulle sien die man wat gesond geword het. Slegs God kan dit doen en dit roep tot geloof.
Die raadslede volhard egter in hulle ongeloof. Hulle weier om te glo en dreig die apostels om nie meer deel van Jesus se werk te wees nie. Hy gaan voort met sy werk en dit groei ten spyte van vervolging, terwyl die valse godsdiens geweld gebruik. Die ware godsdiens is die werk van Christus en word gedryf deur die Heilige Gees. Eie belang dryf die valse leer. Christus vereis dat ’n mens aan God meer gehoorsaam moet wees, as aan mense. Die krag van die evangelie dryf die mense om dit te verkondig. Hulle is betroubare getuies: wat hulle gesien, gehoor en deel was van, verkondig hulle ten spyte van alle teenstand.
Nadat hulle vrygelaat is, kom die gelowiges byeen om te bid. Hulle loof God en erken dat Hy Koning is wat alles in sy raad gebruik. Hulle sien sy Raadsplan: Die valse beskuldigings  teen Jesus, die skynverhoor waar die regter deur die groep gedwing word om in te gee, die veroordeling van die onskuldige, is alles sonde. Hulle het gesondig en was ongehoorsaam aan Hom in hulle eie belang. Hulle het Jesus dood gemaak omdat Hy anders as hulle was. Die Koning gebruik hierdie sonde en ongehoorsaamheid in sy almag en hulle sal daarvoor boet. Die troos is die almag van God as Koning. Christus doen versoening vir die sonde van die wêreld sodat die goeie kan gebeur. 
Hulle het alles gedoen wat God vooruit beskik het. Hy laat die geskiedenis ontvou. Die mense dink hulle het hulle doel bereik, maar God se doel is bereik en sy raad is volvoer. Christus leef en verlos elkeen volledig wat glo. Dit is ’n geweldige troos. Dit is egter belangrik om steeds te besef dat sonde sonde is, en nie verskoon word omdat God dit in sy raad gebruik nie. Indien ons in sonde val, bely dit en vra vergewing. Onthou: dat God dit ook kan gebruik om sy raadsplan te volvoer. Dit gee nie toestemming vir sonde nie, maar troos die gelowige dat alles in sy wil is en dat daaruit die positiewe sal kom. Wie die wil en plan van God raaksien, raak nie verbitter nie.  
[bookmark: _GoBack]Hulle is nugter oor die werklikheid en lê dit voor God. Hulle erken dat hulle gedreig word en in gevaar is, maar bid dat Hy hulle moet krag gee om Hom bekend te maak en sy werk voort te sit. Hulle bid nie vir die val van die Joodse Raad, of dat God hulle vyande moet straf nie. Hulle bid slegs dat God hulle vrymoedigheid moet gee om deel te wees van sy werk, die Woord te verkondig en te deel in sy liefdevolle hart vir sondaars. Hulle weet dit is sy werk en wil dit nie in eie krag doen nie, maar in die Naam van God se heilige Dienaar Jesus. Hulle wil dien soos Jesus gedien het ten spyte van vervolging. Erken God as Koning en werk saam met Hom om sy koninkryk te laat kom. 
